
Адамзатқа бақыт сыйлайтын басты құндылық білім екені белгілі. Кез-келген мемлекеттің бәсекеге қабілеттілігі де ең алдымен азаматтарының білім деңгейіне байланысты болатынын өмірдің өзі дәлелдеуде. Сондықтан да Қазақ Елінің ғажап елге айналуы үшін білім саласын басым бағытта дамытуға бәріміз өз үлесімізді қосуымыз керек деп ойлаймын.  Қазақстан Республикасының Президенті Қасым-Жомарт Тоқаев ««Ұстазы жақсының ұстамы жақсы» деген халқымыз. Ұстазсыз адам болмайды. Бәріміз де кезінде мұғалімнің тәлімін алып, білімін үйрендік. Сондықтан болашаққа жол сілтейтін мұғалімнің еңбегін лайықты бағалау – өте маңызды міндет» деп атап өтіп, ұстаздардың еңбегін жоғары бағалаған болатын. 
Еліміздің өркендеуіне өлшеусіз үлес қосып, жарқын болашағымыз жас ұрпаққа сапалы білім, жақсы тәрбие беру жолында аянбай еңбек етіп жүрген ұстаздар қауымына қандай құрмет көрсетсек те жарасады. Осыған орай редакциямыз  «Мұғалімдер күні» мерекесі, «Ұлт ұстазы Ахмет Байтұрсыновқа 150 жыл» мерейтойына орай қоғамда Ұстаздар қауымының ұлы еңбегін бағалап, білім саласының дамуына сүбелі үлес қосып жүрген ұстаздарымызды дәріптеу, оларға алғыс білдіріп, «ҚҰРМЕТТІ ҰСТАЗ» төсбергісімен марапаттау, мадақтау мақсатында «ҚҰРМЕТТІ ҰСТАЗ» Республикалық байқауын ұйымдастырған болатынбыз. Байқауға республика көлеміндегі мектепке дейінгі, орта, арнайы, мамандандырылған, қосымша, жалпы орта, техникалық және кәсіптік білім беру ұйымдарының кемінде 5 жыл үздіксіз педагогикалық еңбек өтілі бар ұстаздары қатысты.  Педагог кадрлардың теориялық білімі мен практикалық дағдыларын тереңдету, педагог мәртебесін арттыру, сапалы білімге қолжетімділікті арттыратын ең құнды материалдарды жинақтап, жақсы мұғалімдердің тәжірибе алаңын құру, кәсіби деңгейін ұдайы көтеріп отыру,  теориялық білімі мен әдістемелік біліктілігін үздіксіз жетілдіру, мұғалімдерді оқытудың озық әдіс-тәсілдерімен қаруландыра отырып, шығармашылық жұмыстарын баспа беттерінде жариялауға мүмкіндік жасау, жаңаша жұмыс жасауға ынталандыру, олардың еңбегіне алғыс айту мақсатында ұйымдастырған  байқауымызға еліміздің барлық аймақтарының ұстаздары белсенді қатысқаны бізді үлкен қуанышқа бөледі. 
Байқау жеңімпаздарына «Мұғалімдер күні мерекесіне орай  «ҚҰРМЕТТІ ҰСТАЗ» төсбелгісі мен арнайы Грамотасы беріліп, педагогтың шығармашылық еңбегі болып табылатын жаңартылған білім бағдарламасының әдіс-тәсілдерін қолданып өткізген ашық сабағы   «БІЛІМ ШЫҢЫ-ҒЫЛЫМ СЫРЫ»  журналының bilim-shini.kz сайтында жарияланып отыр. Байқаудың барлық қатысушылары Сертифкатталды. Бұл өз кезегінде педагогтардың ең құнды материалдары жинақталып, озық тәжірибе алаңының құрылуының бастамасы болуда. 
Құрметті ұстаз – бақ сыйлаған еңбегі, абыройлы, сыйлы жандар елдегі. Біз білікті ұстаздардың арқасында ғана білімді елге айналатынымызды түсінетін кез келді. Білімді елдің ғана болашағы жарқын болатыны бүгінде баршаға аян. Құрметті ұстаздарымызды қадірлей білейік, білімді балаларымызды бағалай білейік!

                   Ахмет Байтұрсынұлы – ұлттың ұлы ұстазы

     XX  ғасырдың басы Қазақстанның қоғамдық-саяси өмірінде   Рухани  өрлеу  дәуірі болды.Себебі, ұлттың нағыз болашағын ойлаған  қазақ халқының көрнекті қайраткерлері- Ахмет Байтұрсынұлы, Әлихан Бөкейхан, Міржақып Дулатұлы,Мағжан Жұмабай,Мұстафа Шоқайұлы  сияқты  ұлы тұлғаларымыз осы кезде көптеген ғылыми еңбектер жазып, қазақ халқының дүниетанымын кеңейтті.  
     Солардың ішінде Ахмет Байтұрсынұлы –қазақ әліпбиінің алғашқы авторы. Оның атымен аталған Байтұрсынұлы әліпбиі қазақ тілінің табиғатына бейімделген араб жазуы негізінде жасалды. Ғалымның қазақ тіліне, қазақ әдебиеттануына, қазақ мәдениетінің тарихына айрықша үлес қосқан зерттеу еңбектері мен  қазақ әдебиетінің теориясын, тарихын, сынын, әдістемесін жасаудағы  еңбегі өлшеусіз. Сондықтан болар, біз Ахмет Байтұрсынұлын-қазақ әдебиеттануының Темірқазығы  санаймыз. 
        Ахмет Байтұрсынұлының тарихтағы орны, әдебиет ғылымы саласына қосқан үлесі қалың ұйқыда жатқан халқын «маса» болып оятуынан, адамдықтың диқаншысы болып қазақ даласына білімнің дәнін сеуіп, ұлт қамын көксеген ұлылығынан  айқын. Ғалымның бұл еңбектерін қазақ зиялыларымен қатар,орыс ғалымдары да жоғары бағалаған. 
        Өз уақытының аласапыран құбылыстарын адаспай даналықпен талғаған М.Әуезов: «Ақаң ашқан қазақ мектебі,Ақаң түрлеген ана тілі,Ақаң салған әдебиеттегі елшілік ұраны,  «Қырық мысал», «Маса» еңбегі. «Қазақ» газетінің 1916 жылдағы қазақ баласына істеген еңбегі, өнер-білім, саясат жолындағы қажымаған қайратын біз ұмытқанда да, тарих ұмытпайтын істер болатын.Оны жұрттың барлығы да біледі.Мұның шындығына ешкім дауласпайды»  («Ақжол»,1923,4 ақпан) деген.
          Ахмет Байтұрсынұлы туралы орыс ғалымдары А.Н. Самойлович, Е.Д.Поливанов, Н.Ф.Яковлев , А.Н.Кононовтар да жоғары бағалап, көрнекті туркологтардың қатарында өз зерттеулерінде еске алады.
        Қалай да халықты ояту,оның санасына, жүрегіне,сезіміне әсер ету жолдарын іздеген ақын айналып келгенде,Ұлы Абай тапқан соқпақ - орыс әдебиетін пайдаланып,аударма жасау дәстүріне  мойынсынды. Бұрынғы ескі ертегі, хикая үлгілері емес,енді жаңа өлеңдік форма мысал арқылы,көшпелі елдің жақсы білетін стихиясы - жан-жануарлар өмірінен алынған шығармалар арқылы әлеуметтік ойға ықпал ету мақсатымен Иван Андреевич Крылов    туындыларын  қазақ тіліне аударып, «Қырық мысал» шығармасын дүниеге әкелді. Оның мысал өлеңдері қазақ халқының мүддесі мен үмітінен сыр шертіп,білім мен мәдениетті насихаттады. Халықты қараңғылық, енжарлық, кәсіпке марғаулық сияқты кемшіліктен арылуға шақырды.Ахмет аударма жасауда Абайдың ізін жалғастырды.Яғни орыс шығармаларын сөзбе-сөз емес, мағынасымен қазақ дәстүріне, салтына орай түсінікті тілмен жазып шықты.Мысалы, Крыловтың он жолдық "Шымшық пен көгершін" мысалы Ахмет Байтұрсынұлының аудармасында отыз екі жолдан тұратын жаңа шығарма. "Өгіз бен бақа" орысшада-17,қазақшада-36 жол, "Қасқыр мен тырна" орысшада-19, қазақшада- 76 жол, "Қасқыр мен қозы" орысшада-37, қазақшада-68 жол. Бұл айғақ -дәлелдер қазақ ақынының дәстүрлі оқиға, қалыпты бейнелерді ала отырып,ойға ой, суретке сурет қосып,жаңа ұлттық төлтуынды жасағанын көрсетеді.Мұнда Ахметтің өз басынан кешкен қиын-қыстау күндер,ауыр жолдар,қуғын-сүргін,жетімдік-жоқтық та бірталай өлеңдеріне арқау болады. Біз осы мысалдарды  балаға түсіндіру арқылы баланы еңбекқорлыққа, өнерсүйгіштікке баулып,мақтаншақтық пен жалқаулықтан алыстата аламыз. Ахмет адамгершілік пен тәрбие туралы ғана сөз қозғап қойған жоқ сол кезеңдегі ел ішіндегі барлық әлеуметтік мәселерді  қозғап, халыққа осы мақалалары арқылы ой тастап отырды. Қазақ мектептерінде оқитын балалардың оқу құралдарын дұрыстауды, қазақша оқулықтарды көптеп шығару керектігін және халықтың салауатты өмір сүруі үшін медицина саласын да дамытып, Отандық білікті дәрігерлер дайындау керектігін айтады. Осыдан-ақ ғалымның өзгелерден өмірге деген көзқарасы оқ бойы озық екеніне көз жеткіземіз. 
         Ахмет Байтұрсынұлы-қазақ әдебиетінің, қазақ даласына  азаттық идеясы тарай бастаған жаңа позицияның бастаушысы, алғашқы ту ұстаушысы болды. Ол  оқырманын құр сөз, таусылмайтын ақыл-кеңеспен тәрбиелегеннен гөрі, жеке бастың өнегесіне, ғибраттылыққа, қоғамда орын алып жатқан әр қилы құбылыстарға сын көзбен қарап, өзіндік баға бере білуге шақырды.
        Сондықтан да,  Тәуелсіздік кезеңінде де А.Байтұрсынұлының сөз өнеріне, қазақ әдебиетіне қосқан  еңбегі өз құнды. 

